
Røða hjá landsstýriskvinnuni í almanna- og heilsumálum til 

móttøku hjá Heilbrigdi til opið hús í sambandi við at 

Heilbrigdi flytur í Kerit - 8. januar 2026 kl. 15.03 

 

Góðu tit øll 

Fyrst vil eg takka fyri, at tit hava boðið mær her í dag, nú 

Heilbrigdi flytur inn í hesi snotuligu hølini her í Varðagøtu. 

Hetta er samstundis ein varði í søguni hjá Heilbrigdi, nú flutt 

verður av Velbastað, har hetta týdningarmikla arbeiði varð sett á 

stovn fyri skjótt 40 árum síðani (tað var í 1986).  

Staðsetingin hevði onkusvegna so mikið stóran týdning, at hon í 

mannamunni gjørdist eitt við tað at hava verið í viðgerð á 

Heilbrigdinum.  

Tá vit hoyrdu um onkran, sum hevði verið ”á Velbastað”, so lá 

meira í tí, enn at man hevði verið ein túr á bygd fyri vestan.  

Sjálvt orðið ”Heilbrigdi” var ikki serliga væl kent millum fólk tá 

viðgerðarstaðið fekk hetta navnið, - og allarhelst eru tað 

framvegis nógv, sum als ikki vita hvat navnið Heilbrigdi merkir, -  

- men tey flestu vita væl hvat Heilbrigdi ger.   

Sjálvt orðið ”Heilbrigdi”, merkir ”at gerast frískur”. Tað varð ikki 

av tilvild, at hetta orðið varð valt. Tá farið varð undir hendan 

viðgerðarháttin í Føroyum, hendi eisini ein broyting í uppfatanini 

av tí at verða bundin av rúsandi evnum. Tað var TÁ at byrjað 

varð at uppfata hetta sum eina sjúku, sum skuldi viðgerast  - so 

ein kundi gerast frískur. - ”Heilbrigdi”, merkir ”at gerast frískur”. 

Rákið var byrjað nøkur ár frammanundan, tá føroyingar í stórum 

tali leitaðu sær til Íslands at fáa hesa heilsubót – á einum 

viðgerðarheimi, sum bar navnið Vón. Hetta skapti vón hjá 

mongum føroyingi, sum hevði verið bundin av rúsi, serliga av 

alkoholi, í áravís. 

Tað varð tó hildið at hetta var eitt viðgerðatilboð, sum vit sjálvi 

áttu at skipað í Føroyum, í staðin fyri at senda fólk til Íslands. 

Her vóru undangongufólk, sum brutu burtur úr nýggjum. 

Við eitt høvi sum hetta, har virksemið hjá Heilbrigdinum flytur 

seg fram á leið, so er hóskandi líka at dvølja við og senda 

nakrar tankar til tey, sum løgdu lunnarnar.  

Myndugleikarnir vildu ikki heilt spæla við tá í 80unum – men tey, 

sum vildu hetta, funnu upp á ráð. Tað var ein nakað ómakað 

trio, sum sjálvi settu seg í skuld og keyptu húsini á Velbastað, 

og gjørdu tað møguligt at fara í gongd.  

Hesi eru undan okkum farin.  

Ingi Mohr, sum var kend havnamynd og býráðspolitikari, hevði 

sjálvur verið í Íslandi og leita sær heilsubót á Vón.  

Konubrotið Nanna Skála, sum brendi fyri at hjálpa teimum, sum 

vóru komin illa fyri. Hon var eisini ein eldsál at tosa og skriva um 

fyribyrging av avleiðingum av alkoholi og tubbaki, langt áðrenn 

tað var vanligt, ella tað var modernað.  

Saman við politikaranum Jákup Lindenskov, ið sum partamaður 

mín, hevði umsitið almanna og heilsumál í mong ár 

frammanundan, og haraftrat var hann alt sítt lív virkin í 

fráhaldsrørsluni.  

Tey eiga eisini at fáa nakrar tankar í dag - eins og øll hini, sum 

tóku tøkini. 

Vit standa nú í hesum snotiligu húsunum í Varðagøtu, sum 

frammanundan í mong ár vóru karmur um virksemi hjá 

fransiskanarsystrunum, nonnunum, sum tær vóru róptar. Hesar 

kvinnur, sum komu úr ymsum herðashornum í verðini fyri at 

gera mun her hjá okkum – serliga hjá børnunum har tær tóku 

stig til bæði vøggustovu, barnagarð og skúla og skipaðu hetta 

gjøgnum nógv ár. 

Kleystrið her fekk navnið Kerit. Hetta sipar til tann løkin eystan 

fyri Jordan ánna, hagar Gud leiddi profetin Elias, tá 

hungursneyð leikaði, og har Elias helt til og fekk mat bornan av 

ravnum eins og hann kundi leska sær í løkinum Kerit, so hann 

bjargaði sær í neyðini. 

Soleiðis kunnu vit siga, at tað er ein symbolikkur í hesum, at 

Heilbrigdi flytur til lívgevandi løk, sum kann hjálpa fólki úr tí neyð 

tey eru komin í. 

 

Sjálv búgvi eg í grannalagnum og havi dagliga ferðast fram við 

Kerit seinastu knapt tjúgu árini, summar dagar fleiri ferðir, og 

altíð hevur hetta húsið verið eitt tekin um friðsælu. 

Eg var landsstýriskvinna í heilsumálum, tá tað frættist at 

fransiskanarsystrarnar fóru at rigga av. Um somu tí gjørdi fólkini 

á Heilbrigdinum greitt, at tey máttu hava aðrar karmar at 

arbeiða undir, um tey yvirhøvur skuldu halda fram. Tá tankarnir 

komu fram um at brúka gamla kleystrið til nýtt viðgerðarstað hjá 

Heilibrigdinum, helt eg beinanvegin, at tað var eitt gott hugskot 

og tók undir við tí. Onkur helt ikki tað fór at rigga, tí hugsað varð 

um, at freistingin fór at verða ov stór um eitt slíkt stað lá mitt í 

býnum.  

Sjálv haldi eg, at tað, at ávís fólk skulu goymast burtur og 

sendast so langt burtur sum møguligt frá har hini eru, ikki er ein 

tíðarhóskandi hugsan og er við til at stigmatisera fólk, sum hava 

ávísar avbjóðingar. Tað eiga vit at koma burtur frá. 

Tað var eisini sera gleðiligt, at franciskanarasystrarnar vístu 

stóra vælvild og ábyrgd, tá tær valdu at selja bygningin til eitt 

virksemi, sum ger so stóran mun fyri menniskju og fyri 

samfelagið sum heild. Takk skulu tær hava fyri tað. 

Tað er ein vøkur framhaldssøga, at hesir karmar nú fara at 

verða brúktir til umsorgan, viðgerð og nýggjar byrjanir. 

Tað er mær ein sonn gleði, at eg kundi seta gongd á arbeiðið at 

geva tykkum á Heilbrigdi nýggjar og góðar karmar. Og sanniliga 

eisini ein gleði, at eg eisini fekk høvi aftur at sita í postinum har 

eg nú ”kann klippa snórin”, um man so kann siga. 

Hjartaliga tillukku við teimum nýggju, fjálgu og heimligu 

umstøðunum her í Varðagøtu. Tað er gleðiligt at síggja, at 

Heilbrigdi nú hevur fingið betri og meira hóskandi karmar at 

virka í – karmar, sum samsvara við tað týdningarmikla arbeiðið, 

ið her verður gjørt. 

Heilbrigdi hevur í mong ár bjóðað eitt týðandi tilboð til fólk, ið 

stríðast við bundinskap av rúsandi evnum – og ikki minst til 

familjur, sum eisini verða raktar.  

Viðgerðin, sum verður veitt, krevur bæði fakligan dugnaskap, tol 

og stórt hjartalag.  

Fyri meg er tað sera umráðandi, at vit hava góð og trygg 

viðgerðartilboð fyri bundinskap í Føroyum. 

Tit, sum arbeiða her, eru við til at geva fólki virðing, vón og 

stuðul til at taka nýggj fet í lívinum. Tað hevur stóran týdning – 

bæði fyri tann sum tørvar hjálpina, fyri tey avvarðandi og fyri 

okkum øll sum samfelag. 

Eg vil við hesum ynskja Heilbrigdinum, starvsfólkunum og 

tykkum øllum, sum eru knýtt at hesum staðnum, hjartaliga 

tillukku við nýggju hølunum og blíðan byr framyvir. 

Takk fyri – og hjartaliga tillukku. 

 


